TWF ANGHYDFFURFIAETH YNG NGHASNEWYDD A’R CYFFINIAU YN OES FICTORIA

Yn yr Adroddiadau Addysg, sef y ‘Llyfrau Gleision’ enwog, a gyhoeddwyd yn 1847, meddai J. C. Symons, y prif Gomisiynydd dros dde-ddwyrain Cymru, yn ei adroddiad ar ardaloedd diwydiannol gorllewin sir Fynwy:

Evil in every shape is rampant in this district…all good influences are comparatively powerless. The whole district, with the exception of Newport, teems with grime and all the slatternly accompaniments of moral disorder, with scarcely a ray of mental and spiritual intelligence.

Mewn geiriau sarhaus o’r fath y disgrifiodd Symons y gymdeithas ddiwydiannol yng Ngwent a thrwy hynny osod un o’r seiliau i’r gwrthwynebiad eithafol yn y Gymru Gymraeg i’r ‘Llyfrau Gleision’. Dengys ei dystiolaeth, fodd bynnag, fod gan y Comisiynydd eiriau mwy cymeradwy i’w cofnodi am dref Casnewydd a’i sefydliadau addysgol na gweddill yr ardaloedd o’i chwmpas ond, wedi dweud hynny, rhaid peidio â derbyn ei farn yn hollol ddi-gwestiwn ychwaith oherwydd, yn ddiarwybod i Symons, cafwyd yn y cymoedd nifer o sefydliadau, yn cynnwys capeli ymneilltuol, a flodeuodd o ganlyniad i’r mudiad Piwritanaidd mewn rhannau o Gymru o flynyddoedd canol yr ail ganrif ar bymtheg ymlaen. Yn wir, yng Ngwent y cafwyd crud Cristnogaeth gynnar yn y de-ddwyrain, mewn ardaloedd lle bu’r Rhufeiniaid yng Nghaerllion a Chaer-went a heb fod nepell cododd cymunedau bychain o ymneilltuwyr yng Nghymru am y tro cyntaf ganrifoedd wedi hynny. Yn y cyd-destun hwnnw elwodd Casnewydd a’i chyffiniau’n fawr ym mlynyddoedd canol yr ail ganrif ar bymtheg o’r  traddodiad Piwritanaidd a wreiddiodd yn y de ddwyrain mewn oes tra chythryblus yn hanes gwleidyddol a chrefyddol Lloegr a Chymru.

Edrychwn gyntaf ar natur twf y ffydd Brotestannaidd yn yr ail ganrif ar bymtheg. Yn ei gyfrol Hanes Methodistiaeth Cymru, tair cyfrol sylweddol a gyhoeddwyd rhwng 1851 a 1856 datganodd John Hughes, y gweinidog Methodistaidd o Adwy’r Clawdd ger Wrecsam, mai gwan iawn oedd cyflwr crefydd yng Nghymru cyn y Diwygiad Mawr yn nhridegau’r ddeunawfed ganrif: ‘parhai [y wlad] mewn nos dywyll stygiaidd’, meddai, ‘wedi suddo, i raddau tosturiol, i anwybodaeth ofergoelus a ffolineb’. A dyna farn William Williams, Pantycelyn, yntau gyda llinellau tebyg mewn marwnad i Howell Harris: ‘Pan oedd Cymru gynt yn gorwedd mewn rhyw dywyll farwol hun’, meddai, ‘heb na Phresbyter na ’ffeiriad, nag un esgob ar ddi-hun; Yn y cyfnod tywyll pygddu’ daeth grym efengylaidd newydd i oleuo’r wlad yng ngweinidogaeth genhadol Harris, Rowland ac eraill. Bwriad y ddau awdur yma ac eraill o’r un tueddfryd â hwy oedd dangos pa mor farwaidd, yn eu tyb hwy, oedd cyflwr y ffydd Gristnogol yng Nghymru cyn cyffro’r Diwygiad Methodistaidd ym mlynyddoedd canol y ddeunawfed ganrif. Barn sydd bellach wedi’i gwrthbrofi yw hon ymhlith ysgolheigion yn y blynyddoedd diwethaf. Ni allai’r naill na’r llall fod ymhellach oddi wrth y gwir. Er cymaint dylanwad y Diwygiad hwnnw mae’n rhaid cydnabod bod ymneilltuaeth (dissent) yn ffynnu yn Lloegr bron ddwy ganrif cyn hynny pan ymddangosodd Piwritaniaeth yn yr eglwys Brotestannaidd gynnar yn oes Elisabeth I, ac i sectau ymffurfio a wrthodai gydymffurfio â disgyblaeth a seremonïaeth yr Eglwys Wladol honno. Arweiniodd hynny at garfanau bychain yn troi ymaith oddi wrth y  sefydliad. Gair mwy cyffredinol a chyfarwydd am y tueddiadau hyn oedd ‘Piwritaniaeth’, sef y rhai na chytunent fod diwygio’r eglwys yn Lloegr dan y frenhines Elisabeth wedi’i gwblhau, ac a gredai  fod angen ‘puro’ yr hyn a ystyrid  yn anysgrythurol a llygredig yn ei seremonïau. Roeddynt yn awyddus i anadlu i’r eglwys wladol genedlaethol newydd ysbryd  purach a mwy egnïol nag a gafwyd mewn sefydliad dan reolaeth y wladwriaeth. Yn eu barn hwy roedd ardrefniant y frenhines yn Laodiceaidd, yn llac a chymodlon ei gyfansoddiad a heb fodloni y rhai hynny a ddaethai dan ddylanwad disgyblion John Calfin yng Ngenefa.

Tyfodd y traddodiad ymneilltuol hwn yn Lloegr dan arweiniad rhai fel Robert Browne, Henry Barrow, John Greenwood a’r Cymro John Penry. Ymwahanwyr oedd y rhain, ac er nad oedd eu hymgyrchoedd i sefydlu eglwys Biwritanaidd yn llwyddiannus, yn ddiau eginodd eu llafur, fel ar y cyfandir, a gwreiddiodd ymneilltuaeth yn Lloegr ac wedyn, yn yr ail ganrif ar bymtheg, mewn rhannau o Gymru, yn arbennig ar ei ffiniau dwyreiniol. 
Nid fy lle i heno yw olrhain twf a datblygiad y mudiad Piwritanaidd yng Nghymru ym mlynyddoedd canol yr ail ganrif ar bymtheg; digon yw dweud bod de-ddwyrain Cymru, fel rhannau eraill o’r gororau, fel ardal Wrecsam, yn ganolfan i leiafrif o grefyddwyr o’r tueddfryd hwnnw. Mudiad trefol a masnachol oedd ymneilltuaeth i raddau pell. Ffynnai mewn cymunedau torfol ac roedd Bryste, fel Llundain, Hull a Plymouth, ymhlith y dinasoedd amlycaf yn Lloegr am hybu Piwritaniaeth. Yn y cyswllt hwn, bu dinas Bryste yn ddylanwad mawr ar y gymdeithas yng Ngwent, a’r pwysicaf ymhlith ymneilltuwyr yn y rhanbarth honno yn rhan gyntaf yr ail ganrif ar bymtheg oedd William Wroth, brodor o sir Fynwy a rheithor plwyf Llanfaches ers 1617, offeiriad a gafodd dröedigaeth yn 1625. Fe’i ducpwyd gerbron Llys y Comisiwn Uchel oherwydd iddo fagu tueddiadau ymneilltuol ac yn wahanol i eraill o’r un tueddfryd, penderfynodd gydymffurfio â’r  eglwys wladol a chadw ei swydd, ond ni chefnodd ar ei ddaliadau Piwritanaidd. Gwrthwynebodd bolisi William Laud, Archesgob Caergaint, yr uchel-eglwyswr  Arminaidd a wrthododd etholedigaeth, y gred Galfinaidd, i sefydlu cyfundrefn uwch-eglwysig. Yn 1639 sefydlodd Wroth yr eglwys annibynnol gyntaf yng Nghymru yn Llanfaches, a meithrinwyd cysylltiadau agos rhyngddo ef a’i ddilynwyr â Phiwritaniaeth Bryste a Llundain. Oblegid hynny fe’i gelwid yn ‘Apostol Cymru’, ac nid yw’n syndod mai Henry Jessey, gweinidog ymneilltuol yn Llundain, a ddaeth i roi trefn ar y ddiadell newydd o ymneilltuwyr a barhai i rannu eu haddoliad ag aelodau o eglwys y plwyf. Sefydliad Llanfaches oedd sail a chadarnle ‘annibynia’ yng Nghymru. Dwy eglwys oedd Llanfaches mewn gwirionedd oherwydd, er bod hi’n eglwys ‘gynulledig’ (‘gathered church’), addolai’r aelodau hefyd yn yr eglwys blwyf y parhaodd Wroth i wasanaethu fel offeiriad ynddi. Felly, yn unol â dull John Cotton (sef gweinidog o swydd Lincoln a ymfudodd i Loegr newydd yn 1633), a sefydlodd eglwys ar sail ‘the New England way’ yn Massachesetts yn 1639, gosododd Wroth drefn newydd a oedd i gael dylanwad mawr ar hanes crefydd yng Nghymru’r dyfodol. Cymuned dduwiol o saint y bu i’w haddoliad atodi yn hytrach na thanseilio’r drefn Anglicanaidd oedd honno. Felly, yn ei hanfod, eglwys o fewn eglwys (ecclesiola in ecclesia) oedd cynulleidfa Wroth.

Piwritan arall a gadwai gysylltiad agos â Llanfaches oedd Walter Cradock, brodor o Drefela, Llangwm, eto yn sir Fynwy, pregethwr grymus a churad i William Erbery, ficer  Eglwys Fair, Caerdydd, Piwritan o dueddfryd Vavasor Powell, Richard Symonds a Henry Walter. Un o ddilynwyr pybyr Wroth oedd Walter, brodor o Piercefield, plwyf St Arvan’s, ac arloeswr ymneilltuaeth amlwg yn y de-ddwyrain. Ystyriwyd eglwys Llanfaches yng Ngwent felly yn ‘Antiochia, mam eglwys yn y wlad anghred honno’ [‘in that gentile country’], a sefydlwyd canghennau ohoni yng Nghasnewydd, Mynyddislwyn, Caerdydd ac Abertawe. Cynorthwywyd Wroth yno gan Walter Cradock, ac meddai hwnnw’n eiddgar yn ei Glad Tydings from Heaven ar ddiwedd y Rhyfel Cartref cyntaf yn 1646, wedi iddo ddychwelyd i’w gynefin o Lundain lle bu’n cuddio rhag llid brenhinwyr yn y Rhyfel Cartref: 

I have observed and seen in the mountains of Wales the most glorious work that I ever saw in England unless it were in England; the Gospel is run over the mountains between Brecknockshire and Monmouthshire as the fire in the thatch…there are about 800 godly people and they go from one to another…

Dyna sail ‘annibynia’ yng Ngwent, heb fod nepell o Gasnewydd. Yn yr allan-diroedd o amgylch y dref y ceir y dystiolaeth fwyaf am dwf y cymunedau ymneilltuol, sef ym Medwellte, Aberystruth (magwrfa’r ‘Hen Broffwyd’ Edmund Jones y Transh), Trefethin a Llancaeach. Annibynwyr a Bedyddwyr oedd y rhan fwyaf ohonynt, ac ymdrechent i sicrhau eu hawl i addoli’n ôl eu cydwybod. Sefydlasant mewn ardaloedd lle gallent ffoi, pe bai angen, dros y ffin i Loegr mewn cyfnodau pan oedd erledigaeth gwladwriaethol yn eu bygwth.

Wedi cyfnod adfydus o Ryfeloedd Cartref, Llywodraethau Piwritanaidd eithafol dan awdurdod Oliver Cromwell a’i fyddin, ac adferiad y frenhiniaeth Stiwartaidd yn 1660 erlidiwyd yr ymneilltuwyr yn llym gan nad oeddynt yn barod i ymostwng i awdurdod yr Eglwys Anglicanaidd adferedig. Collodd llawer o offeiriaid o duedd Biwritanaidd eu bywoliaethau ac yn 1661 pasiwyd Deddf y Corfforaethau a’u gwaharddodd rhag dal swyddi o bwys dan y llywodraeth, deddf a ddiddymwyd yn 1828. Cawn ddod yn ôl at ganlyniadau’r ail ddeddf honno eto. Yn Neddf Unffurfiaeth 1662 difuddiwyd 130 o offeiriaid a 95 ohonynt eisoes wedi gadael. Tri o’r rhain oedd Rice Williams o Gasnewydd, Henry Williams o eglwys Gwynllyw a George Robinson o Gaerllïon. Yn 1670 pasiwyd ail Ddeddf Gonfentigl, un llawer llymach na’r un a gafwyd yn 1664 a ataliodd fwy na phump o bobl dros un ar bymtheg mlwydd oed rhag mynychu contfentigl, sef Tŷ Cwrdd ymneilltuol. Yn 1670 gwnaed y cosbau’n llymach ond, yn groes i’r gyfraith, cynhaliodd Rice Williams wasanaethau yn ei dŷ a deuai nifer dda yno, tua chant yn ôl pob sôn, o gefndiroedd a galluoedd amrywiol. Roedd ef yn ŵr o safle yn ei gymdeithas ac yn bregethwr anordeiniedig. Meddai Walter Cradock amdano wrth Oliver Cromwell yn 1650: ‘that renowned ancient saint Mr Rice Williams of Newport, being one who hath served the state in many places, but not gained a penny therefrom.’  Bu’n arweinydd crefyddol ac yn ŵr digon cyhoeddus i weithredu dan awdurdod y Werinlywodraeth, ac yn 1650 fe’i penodwyd yn un o’r Comisiynwyr dan Ddeddf Taenu’r Efengyl. Yn 1689, wedi pasio Deddf Goddefiad, sefydlwyd confentiglau bychain yng nghartref Rheinallt Morgan yn y Betws,  Henllys, ac yn Mill Street tua’r un amser.

Ond mae’n rhaid symud ymlaen i weld pa ddatblygiadau a gafwyd yn y ddeunawfed ganrif. Yn ddiau parhaodd ymneilltuaeth i gyfrannu i’r bywyd crefyddol yng Nghasnewydd yn y ganrif honno pan ddaeth grym a dylanwad Methodistiaeth, nad oedd yn dderbyniol yno ar y pryd, i ledaenu ei dylanwad drwy Gymru. Ym Medi 1740 bygythiwyd Howell Harris yn y dref gan haid o bobl dan arweiniad rhyw James Pettingall, a’r un flwyddyn rhwygwyd llewys ei got a thynnwyd ei beriwig neu wallt gosod gan ddihirod oddi ar ei ben a’i sathru ar y llawr yn y glaw! Taflwyd afalau, cerrig a baw ato hefyd, ond, fel y dengys y cofnod yn ei  ddyddiadur, derbyniodd y sen yn wrol yn enw Crist. I’r dref hefyd daeth John Wesley a’i frawd Charles (Arminiaid) a George Whitefield (Calfinydd), ac estynnwyd eu cenhadaeth wrth iddynt bregethu’n yr awyr agored a chysylltu â chyfeillion iddynt oddi mewn ac oddi allan i’r eglwys wladol Anglicanaidd yng Nghasnewydd ac mewn canolfannu trefol eraill. Dioddefodd Wesley yr un sarhad â Harris pan ymwelodd â Chasnewydd yn 1738, ac meddai am drigolion y dref: ‘they were the most insensible, ill-behaved people I have ever seen in Wales…they are utterly ignorant of the gospel as any Cherokee Indians.’ Er bod yna wrthwynebiad cryf i bregethu maes yn y dyddiau hynny, gwreiddiodd y Methodistiaid yn y dref yn y ganrif ddilynol a chyfrannu’n helaeth i’w bywyd crefyddol a chyhoeddus. 

Os ystyrir bod barn yr Archddiacon William Coxe, ficer Bemerton a Stourton, i’r gorllewin o Salisbury, yn gywir yna nid oedd golwg rhy dda ar hen dref Casnewydd ar ddechrau’r bedwaredd ganrif ar bymtheg. Teithiwr brwd oedd Coxe, ac ar ei ymweliad â Chasnewydd yn 1800 cofnododd y geiriau hyn amdani: 

It is a long, narrow and straggling town…The streets are dirty and ill-paved; the houses in general wear a gloomy appearance…The environs of Newport are delightful and compensate for its gloomy appearance.

Ymestynnai hanes y dref yn ôl i’r Oesoedd Canol ac ynddi adeiladwyd eglwys hynafol Gwynllyw a’r castell a godwyd yng nghyfnod cynnar y Normaniaid. Tua 1,000 o bobl a drigai yno ar ddechrau’r bedwaredd ganrif ar bymtheg, ond daeth tro eithaf cyflym ar fyd yn ei hanes. Cynyddodd ei diwydiant a’i masnach wedi agor camlas Sir Fynwy i’w chysylltu yn 1796 â chymoedd y glo a haearn rhwng ardaloedd Pont-y-pŵl a’r Fenni a’r cymoedd eraill yn nwyrain y sir. Adeiladwyd gorsafoedd rheilffordd, Tramwyfa Sirhywi a Chwmni Glanfa Tredegyr a datblygwyd y porthladd o ganlyniad i’r allforio ym Mhillgwenlli (1842), Doc Alecsandra (1875) a Doc y De (1893).

Fel y nodwyd eisoes, yn gynharach yn y ganrif diddymwyd Deddf y Corfforaethau yn 1828 ac o ganlyniad cynyddodd yr ymneilltuwyr eu gafael ar swyddi yng Nghasnewydd. Wedi’r cyni economaidd a’r caledi yn rhan gyntaf canrif Fictoria daeth anghydffurfiaeth i’w phenllanw ym mlynyddoedd canol y ganrif honno. Ffurfiai’r anghydffurfwyr y ‘dosbarth canol’ newydd, a meddai llawer ohonynt ar eiddo, buddiannau masnachol a sgiliau crefft. Dadleuent yn gyson fod yno wŷr o allu a galluoedd materol yn eu plith a allai gystadlu’n ffafriol am swyddi mewn llywodraeth a gweinyddiaeth drefol. Dangosai hynny fod y boblogaeth ymneilltuol yn cynyddu ac yn fwy hyderus ar adeg pan ddeuai gweithwyr a’u  teuluoedd o enwadau eraill i sefydlu yn y dref, ynghyd â  llawer o Wyddelod Catholig. Dyma gyfnod mwyaf llewyrchus y blynyddoedd cyffrous a elwir yn ‘Chwyldro Diwydiannol’. Yn ôl adroddiadau Cyfrifiad Crefyddol 1851 cofnodwyd bod 10, 464 o addolwyr anghydffurfiol yng Nghasnewydd, sef 26 y cant o’r boblogaeth a 74 y cant o’r addolwyr, mewn cymhariaeth â 4,141 yn yr Eglwys Anglicanaidd, a gyfrifai am 9 y cant o’r boblogaeth a 28 y cant o’r addolwyr. Mae’r canrannau hyn yn dangos yn amlwg pa mor llwyddiannus oedd yr achosion anghydffurfiol yn y blynyddoedd blaengar hynny. Yn ôl y ffynonellau bwrdeisdrefol a adolygwyd yn 1711 gorchmynnwyd bod Dydd yr Arglwydd i gael ei barchu a  disgwylwyd i’r trigolion fynychu’r eglwys ac eithrio’r rhai, fel y cofnodwyd, ‘so unhappy as to dissent’, y caniatáwyd iddynt fynychu adeiladau trwyddedig i addoli. Sefydlwyd mannau ymneilltuol o’r fath yn y Tŷ Marchnad (Market House) a chynullasant hefyd ar dro yng nghartref Barbara Williams, gweddw Rice Williams, a oedd, fel ei gŵr yn wraig Biwritanaidd.

Yn rhan olaf y ddeunawfed ganrif a blynyddoedd cyntaf y ganrif ddilynol tyfodd Casnewydd i fod yn dref fasnachol o bwys, a’r cynnydd diwydiannol oedd yn rhannol gyfrifol am hynny. Nid yw’n syndod felly fod  twf ei phoblogaeth yn gyflym iawn o ganlyniad i’r mewnfudo cynyddol. Yn 1851 cofnodwyd yn swyddogol fod poblogaeth y dref, a ffurfiai is-ardal yn yr  Undeb Gofrestru, wedi cynyddu’n aruthrol o 1,325 yn yr hanner canrif i 19,323 ac i 24,756 ddeng mlynedd yn ddiweddarach, cynnydd aruthrol a ddangosodd pa mor ganolog oedd y dref erbyn hynny, tref a borthwyd gan y deunydd crai a ddeuai o’r cymoedd i’r gogledd iddi, a thref oedd yn fwy ei maint na Chaerdydd y pryd hwnnw! Aelodau o hen deulu uchelwrol y Morganiaid o Dredegyr gerllaw, a’i amryfal ganghennau oedd y prif rai a ofalai am gyflwr ffyniannus y dref, yn arbennig Syr Charles Morgan a’i ŵyr Godfrey Charles Morgan, ail Farwn Tredegyr, dau aelod blaenllaw a gyfrannodd yn helaeth i dwf y dref yng nghyfnod Fictoria. Yn ôl y dystiolaeth enillodd Casnewydd y flaenoriaeth ar Abertawe fel porthladd allforio glo yn 1802, ac erbyn tua 1820, ac eithrio porthladdoedd Tyne a Wear yng ngogledd-ddwyrain Lloegr, hi a feddai ar y porthladd mwyaf ffyniannus ym Mhrydain. 

Gyda’r cynnydd mewn diwydiant a masnach yn ddiau cafwyd cryn anfodlonrwydd ymhlith carfanau o lowyr anfodlon eu byd yn y cymoedd. Y mudiad terfysglyd  enwocaf a darfodd ar y dref oedd y Siartiaid dan arweiniad John Frost, dilledydd lleol a fynychai, yn ôl pob sôn, eglwys gynulleidfaol Hope yn High Street a adeiladwyd yn 1810, ac yno, er nad ymddangosai ei fod yn aelod, y bedyddiwyd ei wyth plentyn. Roedd Frost yn ŵr amlwg yng Nghasnewydd, ac yn dra awyddus i wella ei chyflwr. Yn 1836 fe’i etholwyd yn aelod o Gyngor y dref, ac wedi hynny daeth yn Faer ac yn Ynad Heddwch. Sicrhaodd fod y Cyngor yn cefnogi diddymu treth yr eglwys a ystyrid yn faich trwm ar ymneilltuwyr, ac yn y papur newydd lleol fe’i cymeradwywyd fel ‘the friend of the oppressed’. Gweinidog eglwys Hope ar y pryd oedd Benjamin Byron (1831-41), ac yn wahanol i nifer o’r gweinidogion eraill cefnogai Siarter y Bobl yr ymgyrchai’r terfysgwyr drosti i wella’r drefn seneddol, a chynhaliodd wasanaeth ar gyfer y Siartiaid yn ei eglwys. Anerchodd y  terfysgwyr a dangosodd barch mawr tuag at Frost. Credai ei fod yn ŵr cydwybodol a gonest heb fod ynddo ronyn o ddichell na drygioni. Roedd yn llawer gwell, meddai, na’r rhai a’i beirniadai am arwain y terfysgwyr. Pan orymdeithiodd y Siartwyr ar fore’r 11 o Awst 1839 i fyny Stow Hill i eglwys y plwyf, nid yw’n syndod o gwbl, wedi iddynt ddychwelyd i ganol y dref, fod Byron wedi trefnu gwasanaeth ar eu cyfer yn ei eglwys. Wedi i Frost gael ei garcharu wedi’r terfysg enwog ond aflwyddiannus ger Gwesty’r Westgate ar nos Sul tymhestlog Tachwedd 3-4 gweddïodd Byron yn gyson am iddo gael ei ryddhau ac ar i Dduw beri ‘the destitution of his enemies’.

Gwrthododd llawer iawn o anghydffurfwyr y dref gefnogi Siartiaeth. Roedd y Methodistiaid ceidwadol eu gwleidyddiaeth yn dra-gwrthwynebus i Undebau Llafur a chymdeithasau gweithwyr. Er fod David Rees (‘Y Diwygiwr’) yn cefnogi Siartiaeth, cytunai â John Elias, y Methodist Calfinaidd a’r Uchel Galfinydd pybyr, fod y terfysg yng Nghasnewydd yn warth ar Gymru. Yn Sasiwn y De yn y Coed Duon yn Rhagfyr 1839 esgymunwyd dau aelod o’r Cyfundeb a oedd wedi ymuno â’r Siartwyr, ac roedd Syr Josiah Guest, y diwydiannwr amlwg o Ferthyr ac Aelod Seneddol dros y fwrdeisdref mor falch o’r enwad am wneud hynny fel y cyfrannodd £2,000 tuag at godi capel newydd yn Nowlais. Wedi’r ymosodiad ar Westy’r Westgate dadleuodd Thomas Morris, gweinidog gyda’r Bedyddwyr yn y dref, mai barn Duw ar y terfysgwyr oedd y glaw mawr a’r erchydra a ddigwyddodd! O’r pymtheg a gadwyd yn y ddalfa am iddynt gymryd rhan yn y terfysg roedd deg ohonynt yn anghydffurfwyr. Os derbynnir bod barn y Methodistiaid Calfinaidd yn cynrychioli barn yr enwadau eraill yng Nghasnewydd yna mae sylwadau Roger Edwards o’r Wyddgrug yn Y Drysorfa, cylchgrawn yr enwad hwnnw, yn Chwefror a Rhagfyr 1840, yn arwydd pendant o agwedd yr anghydffurfwyr fel cyrff crefyddol tuag at drais a gwrthryfel:

Wrth geisio gweddïo dros ein Brenhines a’r Llywiawdwyr, bydd ein meddwl yn cael ei ddwyn i gydymdeimlo â hwy, yn lle eu collfarnu a’u difrïo. Y mae yn alarus fod cwmwl du wedi tywyllu rhai mannau yng Nghymru yn ddiweddar. Y mae yn drwm fod neb o’n cenedl ni wedi codi yn wrthryfelwyr yn erbyn y llywodraeth. Ond y mae’n hyfryd coffáu nad oedd un o aelodau y Methodistiaid Calfinaidd wedi ymuno â’r terfysgwyr. Parhaed hyn yn goron ar ein cyfundeb.

Yn y dyddiau terfysglyd hyn, wrth fanwl chwilio i ansawdd y terfysg, ceir yma rhyw chwant anghymedrol i ymgyfoethogi yw gwraidd y cwbl; ac yn y trachwant hwn y mae dynion yn ymgynhennu â’i gilydd mewn cenfigen, ac yn damsang cyfreithiau Iôr dan eu traed, ie, yn ei wadu hefyd, ac yn chwerthin am ben y dybiaeth o’i fod ef yn Ben-Arglwydd ac yn Llywydd ar y Ddaear a’i throion oll. 

Agwedd gydnaws oedd hon ag Uchel Galfiniaeth yr ‘Hen Gorff’ a’i geidwadaeth  wleidyddol yn rhan gyntaf y bedwaredd ganrif ar bymtheg.

O sôn am eglwys Hope dylid cofio iddi gael ei hagor mewn cyfnod pan oedd diwydiant a masnach yn cynyddu’n enbyd yng Nghasnewydd. Darparwyd ynddi wasanaethau i’r teuluoedd newydd a ymsefydlodd yn y dref a’r ardaloedd cyffiniol. Cymaint fu’r datblygiad fel y symudwyd hi i Great Dock Street yn 1851 i barhau ei thystiolaeth yno. 

Yr eglwys bwysicaf o safbwynt darpariaeth yn yr iaith Gymraeg oedd Heol-y-felin, eglwys a gysylltid â Llanfaches ac ynddi bu Walter Cradock, Henry Walter a William Erbery yn pregethu. Adeiladwyd tŷ cwrdd (confentigl) yn Heol-y-felin wedi 1689, y flwyddyn pan basiwyd Deddf Goddefiad a roddodd fesur o ryddid, ond nid rhyddid llwyr, i’r ymneilltuwyr i addoli dan drwydded yn eu tai cwrdd eu hunain. Yn 1830 digwyddodd anghydfod yno a diarddelwyd pump o’r aelodau. Credai 29 o weddill yr aelodau eu bod wedi’u diarddel ar gam, a symudodd y garfan honno, ynghyd â’r pump a ddiarddelwyd, i eglwys Hope – eglwys Saesneg ei hiaith -- dan weinidogaeth Dr Jenkyn Lewis, gweinidog ac athro annibynnol o’r Gelli-gaer. I’w ddilyn ef daeth y Sais Benjamin Byron i wasanaethu ac aeth cyn-aelodau Heol-y-felin allan ohoni a chodi ysgoldy yn Charles Street fel y gallent addoli’n gyfan gwbl yn y Gymraeg. Cynyddodd y ddiadell newydd honno, ac wedi gweld bod yr ysgoldy’n rhy fach daethant i gytundeb â Syr Charles Morgan o Dŷ Tredegyr, Samuel a Watkin Homfray, o deulu haearn amlwg Pen-y-darren, a Thomas Fothergill, un o deulu’r meistri haearn yn Nhredegar a Sirhywi, am dir 827 llathen o faint yn Hill Street, a phrydleswyd y tir ar gyfer y fenter ar 7 Hydref 1835. Agorwyd y capel newydd yn Hill Street ar 2-3 Rhagfyr 1835 ar gost o £500, a rhoddwyd yr enw Mount Zion arno (Mynydd Seion yn ddiweddarach). Disgwylid i’r eglwys dalu’n ôl yr arian a fenthyciwyd os oedd hi i gael ei derbyn i’r Undeb sirol a gwaneth hynny’n anrhydeddus. 

A dyma ni, yn yr union fan, yn cydgyfarfod heno i ddathlu bron 175 o flynyddoedd i’r diwrnod ers pan agorwyd y capel. Talwyd y ddyled yn gyfan gwbl ynddi yn ôl £50 y flwyddyn a daeth Griffith Griffiths, Llanbedr, sir Aberteifi, a brodor o Lanedi, sir Gaerfyrddin, yn weinidog ar yr eglwys newydd ym Mawrth 1837. Fe’i addysgwyd yn y Neuaddlwyd, ger Aberaeron yng Ngheredigion, yr athrofa a sefydlwyd gan y Parch Thomas Phillips, gweindog annibynnol amlwg. Er na chyfrifid ef yn bregethwr mawr fe’i cydnabuwyd yn weinidog ffyddlon a chymeradwy. Ym Medi 1840 symudodd oddi yno i weinidogaethu yng nghapel enwog y Plough, Aberhonddu, a daeth John Matthews, Maes-llech, yno yn ei le. Am chwe mlynedd yn unig y bu hwnnw yno cyn symud ym Medi 1847 i Zoar, Castell-nedd, a dychwelodd Griffith Griffiths i’w hen eglwys wedi hynny a gweinidogaethu ym Mynydd Seion hyd Ragfyr 1860 pan ymddeolodd oherwydd ei iechyd. Yn 1862 Levi Lawrence o eglwys Adulam, Merthyr Tudful, a’i dilynodd ond ni fu ei gyfnod ef yn hir nac yn llwyddiannus. Achoswyd peth anghydfod yn yr eglwys pan oedd yno ac ymadawodd yn Rhagfyr 1864, a’r gweinidog nesaf yn 1867 oedd David Stanley Davies, myfyriwr o athrofa Aberhonddu. Erbyn tua degawd olaf y ganrif amcangyfrifir bod nifer yr aelodau’n amrywio rhwng 100 a 150. Ailadeiladwyd y capel yn 1874 ac erbyn hynny Mynydd Seion oedd yr unig achos annibynnol Cymraeg ei iaith yn y dref, ac fe’i gwasanaethwyd wedi 1876 gan gyfres o weinidogion ymroddgar fel John Griffiths a William Salmon hyd at ddiwedd y ganrif. Yn anffodus ni cheir cyfeiriad yn adroddiad J. C. Symons yn 1847 ar y cefndir  anghydffurfiol yng Nghasnewydd ac ni roddwyd gwybodaeth ganddo am unrhyw ddarpariaeth yn y capeli Cymraeg. Wedi dweud hynny, er cymaint ei feirniadaeth ar ansawdd moes a chrefydd yng ngorllewin y sir, ceir ganddo werthfawrogiad o’r modd y cynhaliwyd yr Ysgolion Sul a safon yr addysg a gafwyd ynddynt: 

But truth requires me to say that the religious education of the people is far more furthered by Dissenters than Churchmen, and that the former have the ear and the hearts of the people, as far as regards Sunday-school teaching… 

Sylw pur gadarnhaol oedd hwn mewn adroddiad a oedd yn gwbl ddiraddiol o safon addysg yn gyffredinol yn y  sir.

Dyma gyfnod canol oes Fictoria pan ddaeth y ffenomen gymdeithasol a elwid yn ‘gydwybod anghydffurfiol’ (nonconformist conscience) i’w anterth, gyda’i bwyslais ar barchusrwydd (respectability) ac optimistiaeth, delfrydau cymdeithasol y dosbarth canol yn Oes Fictoria, a’u bryd ar warchod y safonau moesol  a gysylltid â sabathyddiaeth, dirwest, elusengarwch, unigolyddiaeth grefyddol, a phregethu’r efengyl, ffactorau a fu’n ganolog ym mywyd ac arferion anghydffurfwyr Cymru. Yn ôl tystiolaeth Cyfrifiad Crefyddol 1851, mynychodd tua wyth deg y cant o’r boblogaeth  Cymru le o addoliad ar Sul olaf mis Mawrth y flwyddyn honno.

Yn ddiau cyfrannodd Cymry Casnewydd yn bur amlwg yn y bywyd crefyddol ym mlynyddoedd cyffrous canol y ganrif. Wedi dweud hynny, fel mewn eglwysi eraill a brofasai anghydfod y pryd hwnnw ar sail cred a threfniadaeth, er cymaint y boddhad o weld eglwys anghydffurfiol Gymraeg ei hiaith yn tyfu yng Nghasnewydd nid oedd yr amgylchiadau ynddi bob tro’n esmwyth. Yn 1862, er enghraifft, wedi i Levi Lawrence o Ferthyr ddod yn weinidog arni, cafwyd ymraniad ynddi ac ar 11 Mawrth hysbyswyd y Cyfundeb Sirol ym Mhen-main, Mynyddislwyn, yn ei gyfarfod chwarterol am ymhlygiadau hynny, ac anfonwyd pedwar cynrychiolydd i drafod y mater â’r eglwys o Fynyddislwyn, Cendl, Victoria a Gilfach Fargod. Cawsant y cyfle i drafod â’r aelodau a adawodd yr eglwys ac oedd wedi ymsefydlu yn y ‘Temperance Hall’ gyda’r bwriad o weld a oedd digon o reswm dros roi cymorth iddynt. Cynhaliwyd y cyfarfod hwnnw ar 26 Mawrth a daethpwyd i’r penderfyniadau a ganlyn: (i) bod yr ‘ymraniad gofidus’ hwn wedi   digwydd oherwydd diffyg ‘ystyriaeth a thymer heddychlon a chyd-oddefgarwch Cristionogol’ rhwng y ddwy blaid; (ii) bod enciliad y cyfeillion cyn iddynt ymgynghori â’r cyfundeb yn cael ei anghymeradwyo; (iii) bod  yr hyn a gyhoeddwyd ar ran y ddwy blaid a’r ‘cyfeiriadau amharchus at gymeriadau cyhoeddus’ yn hollol annerbyniol; (iv) bod ymyrraeth gweinidogion a phregethwyr o siroedd eraill yn yr achos i’w ddifrïo, a diolchwyd i Gyfundeb Dwyrain Morgannwg am gofnodi ei anghymeradwyaeth mewn cyfarfod chwarterol; (v) bod  ‘ymddygiad beius’ aelodau’r Undeb a oedd wedi troseddu’n erbyn rheolau’r cyfundeb yn wael ac annerbyniol; (v) bod codi dwy eglwys Gymraeg hunangynhaliol yn y dref yn amhosibl. Os byddai’r ddiadell a symudodd i’r ‘Temperance Hall’ yn ymrwymo i beidio ag adeiladu capel newydd heb ymgynghori ag Undeb y sir, credid ei bod hi’n briodol i weinidogion a phregethwyr i bregethu a gweinyddu’r ordinhadau iddynt gan obeithio y byddai hynny, ymhen amser, yn adfer heddwch ac undeb yn yr eglwys, a chytunwyd ar hynny.

Ar 26 Tachwedd 1885 dathlwyd Jiwbili hanner canmlwyddiant eglwys Mynydd Seion a daeth tyrfa fawr ynghyd. Wedi gwledda yn y prynhawn cafwyd cyfarfod anerchiadol yn yr hwyr, a chanwyd nifer o emynau Sankey a Moody. Er nad oedd Llywydd y noson  yn Gymro Cymraeg mwynhawyd y cyfarfod, ac anerchwyd gan weinidog y Bedyddwyr a rhoddodd Griffith Griffiths, gweinidog Mynydd Seion, fraslun o hanes yr achos. Rhoddwyd teyrnged wresog i’r iaith Gymraeg ac anogwyd pobl i’w dysgu, ac aeth y Parch. (Dr wedi hynny) D. H. Williams, gweinidog y Methodistiaid Calfinaidd, ymlaen i annog rhieni Cymraeg eu hiaith i ddysgu’r iaith i’w plant ar eu haelwydydd. Cafwyd rhai anerchiadau eraill a llawenhawyd bod rhif aelodaeth yr eglwys rhwng 150 a 200. I ddwyn y dathlu hwyliog hwn i ben cyfeiriodd un o’r diaconiaid hynaf at y ffaith mai Mynydd Seion oedd yr unig le i’r Annibynwyr Cymraeg addoli ynddo yn y dref. Amcan cychwynnol yr achos, meddai, oedd rhoi tafod Cymraeg i’r Efengyl mewn dyddiau heriol pan oedd y llanw Seisnig mawr yn dylifo i’r dref. ‘Nod y brodyr’, meddai ymhellach, ‘fydd cadw tafod y pulpud yn Gymraeg er mantais Cymry uniaith y Dywysogaeth a ddeuant yma ar eu tro, ac i aros’. Anerchwyd yn fyr hefyd gan Ioan Dderwen o Fôn, ac adroddodd benillion o’i eiddo er clod i’r achos. Dyma un pennill sy’n cyfeirio’n benodol at y dyfalbarhad, yn nyddiau’r seisnigo mawr, i gynnal Cymreictod yn yr eglwys:

Yng nghanol melltith Babel faith,

A chlytiog iaith y Saeson

Yn ddoethion iawn cofiasant am

Hen iaith eu mam yn ffyddlon;

Roedd tân eu bron, a thân yr iaith,

A odiaith dan y Nefoedd

Yn drindod tâl a godai’n can

I drigfan glân ystrydoedd.

Mewn cyfnod pan oedd yr ymdeimlad cenedlaethol yn cryfhau ac ymledu ni ellir llai na theimlo bod y pennill hwn yn cydweddu â’r ysbryd hwnnw a amlygwyd yng nghyfnod arweinwyr cenedlaethol fel Dan Isaac Davies, Tom Ellis a mudiad Cymru Fydd (1886).

Nid yr Annibynwyr, wrth gwrs, oedd yr unig anghydffurfwyr i ymsefydlu yng Nghasnewydd. Cafwyd yno Fedyddwyr o ddiwedd yr ail ganrif ar bymtheg ymlaen, yn bennaf yn rhannau uchaf y sir, yn arbennig Bedwellte, Mynyddislwyn, Aberystruth, Trefethin a Llanwenarth ynghyd â threfi Casnewydd (yn 1807 a’r Wesleaid y flwyddyn ddilynol), Casgwent a’r Fenni. Magwyd cyfeillgarwch rhwng Edmund Jones a Howel Harris ar ei ymweliad â’r dref yn 1738, er iddo ofni y byddai’r Methodistiaid yn dylanwadu ar ei ddilynwyr, a theg yw nodi twf enwad yr hen Gorff yng Nghasnewydd yn ystod y Diwygiad Methodistaidd ac wedi hynny. Y fam eglwys oedd Ebeneser a’r Parch.  Morgan Howell(s), brodor o Fro Morgannwg,  oedd ei gweinidog cyntaf. Daeth dan ddylanwad y Parch. John Rees o Gaerfyrddin, un o’r gweinidogion a gafodd dröedigaeth mewn oedfa yn eglwys Hope. Fel y cyfeiriwyd eisoes, ymwelodd Howell Harris am y tro cyntaf â Chasnewydd yn 1738 a phregethu ger y castell, a rhwng 1750 a 1790 ffurfiwyd seiat mewn cartrefi preifat ar gyfer tua 30 o aelodau. Yn 1800 cynhaliwyd Sasiwn yn y dref dan lywyddiaeth yr enwog David Jones, ficer Methodistaidd Llan-gan ym Mro Morgannwg. Cynhaliwyd ail Sasiwn yn y dref yn 1810 ac yn 1811 (yr ordeinio cyntaf y byddwn yn dathlu ei ddaucanmlwyddiant y flwyddyn nesaf) ordeiniwyd John Rees ynghyd â 12 eraill i gyflawn waith y weinidogaeth yn y Cyfundeb yn Llandeilo. Yn 1814-15 dechreuodd Morgan Howell(s) ar ei weinidogaeth yn Stow Hill, ac yn 1822 adeiladwyd y Tabernacl gyda John Elias yn pregethu a David Charles, Caerfyrddin (brawd yr enwog Thomas Charles), yn Llywydd y Sasiwn. Yn 1829 adeiladwyd Ebeneser a dyna osod sylfeini’r drefn Galfinaidd ymhlith y Methodistiaid yn y dref. Yn 1903 adeiladwyd capel newydd er cof am Morgan Howell(s), a’i wraig  gyntaf oedd Mary Lewis, chwaer Dic Penderyn, arwr terfysgoedd Merthyr yn 1831. Fe’i cydnabuwyd yn bregethwr a gweinidog a ystyrid yn addurn ei enwad trwy Gymru. Ysywaeth, mae’r adeilad ers blynyddoedd bellach wedi’i gau a’i werthu i grefyddwyr Islamaidd.

Un ffactor pwysig sy’n tra-awdurdodi ar hanes anghydffurfiaeth yng Nghasnewydd yn oes Fictoria fel mewn ardaloedd eraill yng Nghymru oedd tynged yr iaith Gymraeg. Yn ddiau, roedd y berthynas rhwng yr iaith ac anghydffurfiaeth yn Nghymru’n anwahanadwy. Gwarchodai’r naill y llall a byddai gwanhau’r naill yn cael cael effeithiau niweidiol ar y llall.  Gyda’r dylifiad parhaol a chynyddol o fewnfudwyr, o Loegr ac Iwerddon yn bennaf, rhoddwyd pwysau ar yr enwadau i sefydlu achosion Saesneg os oeddynt am oroesi yng nghyfnod byrlymus a charlamus diwedd oes Fictoria. Dyna un o bynciau dadleuol ail hanner y bedwaredd ganrif ar bymtheg yng Nghymru, sef yr ymryson ynglŷn â’r ‘Inglis Cos’ pryd adeiladwyd capeli Saesneg gan achosion Cymraeg ar gyfer y Saeson, polisi y bu Robert Ambrose Jones (Emrys ap Iwan), er enghraifft, yn frwd yn ei erbyn. Yr oedd pwnc yr iaith yn ganolog yn hanes twf anghydffurfiaeth, yn arbennig o ddyddiau’r ‘Llyfrau Gleision’ (1847) ymlaen â’r sarhad a ddioddefodd y genedl y Cymry a’i  haddysg. Os dangosodd yr adroddiadau hyn unrhywbeth adeiladol yn y gymdeithas yng Nghymru y ffaith mai’r anghydffurfwyr oedd ceidwaid yr iaith oedd hwnnw, ac o hynny ymlaen cysylltid y ffydd anghydffurfiol yn annatod â’r iaith mewn cyfnod pan oedd gwarchodaeth yr Eglwys Sefydledig o’r iaith wedi dirywio’n arw.

Os trown at ddadl yr Athro Brinley Thomas, economegydd academaidd o fri, fod y Chwyldro Diwydiannol wedi bod yn fendith i’r Gymraeg gan iddo, yn ei farn ef, sicrhau bod digon o boblogaeth o rannau Cymraeg y wlad yn ymsefydlu yn yr ardaloedd diwydiannol ac yn ymarfer eu hiaith a’u defodau cymdeithasol, gwelwn fod ymgais ynddi i ddangos sut bu i’r iaith oroesi yn y cymoedd ac mewn trefi fel Casnewydd. Dadleuai ef fod yna ‘bair dadeni’yn yr ardaloedd hynny cyn diwedd oes Fictoria pan gynyddodd y llif poblogaeth ar dro’r ugeinfed ganrif. Wrth gyfeirio at ail hanner canrif Fictoria , meddai Brinley Thomas: 

yn lle cwyno am yr ecsodus gwledig dylai’r gwladgarwr ganu clodydd datblygiad diwydiannol. Bu i’r mammon annuwiol, wrth agor y glofeydd ar gymaint o raddfa yn ddiarwybod, roi i’r iaith Gymraeg brydles newydd ar ei bywyd ac awr anterth (‘high noon’) gogoneddus. 

Mae hon yn ddadl ddiddorol y dylid ei hystyried yn ddwys heb, o angenrheidrwydd, gytuno â hi. Cred haneswyr yn gyffredinol ei bod yn rhy ysgubol a heb sylweddoli bod y ddiwydiannaeth a’r gyfalafiaeth newydd a ddaeth yn sail iddi yn ffactorau estron. Yn ddiau, cafodd diwydiannu a threfoli, ynghyd â’r cynnydd aruthrol yn y defnydd o’r iaith Saesneg, hyd yn oed ymhlith teuluoedd Cymraeg eu hiaith, effeithiau difaol ar yr iaith yn sir Fynwy yn y cyfnod hwn. Fel y dywed Dr Siân Rhiannon Williams yn ei chyfrol bwysig ar ffawd y Gymraeg yng nghymdeithas ddiwydiannol sir Fynwy yn oes Fictoria:

Y mae’n wir mai’r capeli Cymraeg oedd noddfa olaf yr iaith Gymraeg yn sir Fynwy. Gwnaethant felly gyfraniad mawr i ymestyn oes y Gymraeg yn y sir. Eto, wrth olrhain hanes crefydd ni ellir osgoi’r casgliad bod y cysylltiad agos rhwng y Gymraeg ac Ymneilltuaeth, yn y pen draw, wedi bod yn ddinistrol i’r naill a’r llall, wrth neilltuo’r Gymraeg i fyd crefydd, gwadwyd iddi le teilwng fel iaith y byd a’r betws.

Er cymaint fu dylanwad crefyddol anghydffurfiaeth ni ellir anwybyddu’r dylanwad estron a fu arni, fel y dengys y tueddiadau yng Nghasnewydd. Daeth tro arwyddocaol ar fyd yn ail hanner y bedwaredd ganrif ar bymtheg. Er cymaint fu bri y cymdeithasau diwylliannol megis Cymdeithas Cymry Casnewydd, yr eisteddfodau sirol a Chymreigyddion y Fenni ynghyd â chyfraniad arbennig gweindogion fel Ieuan Gwynedd a William Roberts (Nefydd) a’r hynod Wenynen Gwent, edwino wnaeth yr iaith. Mewn cerdd ddychan ar drai’r iaith yn y parthau hyn gan Evan Price (Ieuan Gorwydd) yn 1922, dan y teitl enbyd ‘Mae’r hen Gymraeg yn marw a’i Beibl yn ei llaw’, cyfeirir at nifer o ffactorau oedd yn gyfrifol am y trai. Dyma ddyfyniaid ohoni:

Mae’r iaith Gymraeg yn marw a’r Beibl yn ei llaw,

Ai phlant yn llawn mursendod ffôl, a’u Saesneg bras di-daw.

Nid gormes llan na chapel yw’r achos, medden nhw

Ond pawb o’r Cymry yn eu tai’n baldorddi ‘How do ye do’.

Hen Feibl mawr y teulu gwelwyd yn ei gell

Mae ‘chwist’ a ‘bridge’ y Saeson balch yn gampau canmil gwell,

Rhaid bod yn goeg ffasiynol, mae’r cwmni’n caru ‘show’

A dim Cymraeg i’r aelwyd mwy: ‘it is out of date you know’!

Ei gŵyn yw bod teuluoedd Cymraeg eu hiaith yn troi at y Saesneg i siarad â’u plant, yn mabwysiadu arferion Saesneg ac yn ymgeisio i fod yn ffasiynol, ac yna daw’r bardd at ei uchafbwynt gan rybuddio os na siaredid y Gymraeg ar yr aelwyd ni fyddai’n goroesi.

Ar droad yr ugeinfed ganrif, dwysaodd amgylchiadau’r enwadau anghydffurfiol yng Nghymru, mewn cyfnod pan oedd syniadau Charles Darwin, uwchfeirniadaeth ysgrythurol, twf y mudiad  sosialaidd a’r Blaid lafur, y Rhyfel Mawr a dirwasgiad yn ffactorau dinistriol i barhad  grym a dylanwad yr enwadau crefyddol. Arwyddion difaol i grefydd gyfundrefnol oedd y bygythiadau hyn a arweiniodd yn araf dros ganrif at ddirywiad yn y cynulleifaoedd ac apêl y ffydd Gristnogol. Erbyn heddiw daeth y tueddiadau hyn i’w llawn dwf gyda’r cynnydd mawr mewn seciwlariaeth, difaterwch ac anffyddiaeth. Ond pwnc i ddarlith arall yw hwnnw.

Erbyn hyn, fodd bynnag, a ninnau bellach yn troedio blynyddoedd cynnar y mileniwm newydd, er bod ein cynulleidfaoedd wedi lleihau drwy Gymru, daeth tro eto ar fyd yn y byd diwylliannol ac addysgiadol. Mae Casnewydd  yn yr unfed ganrif ar hugain yn fyrlymus o weithgareddau, gydag ysgolion cynradd Cymraeg llwyddiannus ynddi ac un uwchradd yn y cyffiniau ynghyd ag ymdrechion dinesig a chymdeithasol eraill i hybu ei buddiannau. Gwn nad yw’r pwnc hwnnw yn hollol berthnasol i brif thema’r ddarlith hon heno, ond mae’n fuddiol inni fod yn ymwybodol o’r ysbryd newydd sydd wedi ymaflyd  yng Nghymru y dyddiau hyn, yn arbennig yn yr ardaloedd mwyaf Seisnig fel Casnewydd. Ac yma, yn eglwys Mynydd Seion, parhaodd yr iaith Gymraeg a’r ffydd Gristnogol i gynnal y traddodiad dros y 175 mlynedd diwethaf  ac i gyhoeddi’r Efengyl yn gyson. Dyma’r cyfoeth ysbrydol y mae’r rhan fwyaf ohonom wedi ei arddel a’i drysori ers blynyddoedd ein maboed. Bu’n dystiolaeth i egnïon diarbed y cenedlaethau a aeth heibio ac i’ch hymdrechion anrhydeddus chi, ddinasyddion Casnewydd, ac eraill gyda chwi, i gynnal fflam y Gymraeg a’r ffydd sy’n rhan annatod o’n hymwybyddiaeth genedlaethol. Pob dymuniad da i chwi yma ym Mynydd Seion wrth i chi lafurio i warchod y dreftadaeth anrhydeddus honno. Yn sicr, nid yw rhybuddion Ieuan Gorwydd wedi’i gwireddu’n llwyr yng Nghasnewydd wedi’r cwbl!
PAGE  
11

